
Ow Wieverbal: 
Thema Roeëd-
Geeël-Greun 

 
De Ow Wieverbal i Mhèèr is 
nog altied ing van die owwer-
witsje Mhèèrder Karnevals-
aovende die neet weg te deenke 
zunt oet de Mhèèrder Vasten-
aovend.  Op verzeuk van un 
aantal Karnevalsveerdersj en 
och vaste bezeukersj van os Ow 
Wieverbal wil veer dit jaor èè 
thema an die Ow Wieverbal 
hange. 
Dat is natuurlik gow gezaag 
zoeget, mè wat vur thema gèèsse 
dao dan aan vashange ? De Sjra-
velerre hubbe dao  11 vergade-
ringe aa besjtèèjt, Pus deep in de 
naach nog naovergaderd en dao 
zoe deep uvver naogedaach dat 
ze d’r daag d’rnao koppieng 
howwe, mè ze keme mer neet 
droet. Noe hubbe ze besjlooëte 
dat veer ut dit jaor neet al te wiet 
gunt zeuke mit dat thema. Ut the-
ma vur de Ow Wieverbal wurd 
dit jaor: Roeëd-Geeël-Greun. Dat 
betèkent dat deer uch zoeveul 
meugelik roeëd-geeël-greun klij-
jer um ut lief mot sjtreupe mit de 
Ow Wieverbal zoedat d’r gaanse 
kaffie mit die kleure gevuld 
wurd.  
Volgend jaor mòògd deer zelf ut 
thema bepale dur ut invulle van 
unne poll op os websaajt. 
Mè dit jaor dus: Roeëd-Geeël-
Greun !!! 

 Ut Wèèr mit de 
Karneval 

Dèè weend van verlèèje jaor 
dèè krieg veer dit jaor neet, dèè 
hub veer verlèèje jaor namelik 
al gehad.  
Dit jaor zal ut in de daag vur de 
Karneval effekes weendsjtil zie, 
de sjtilte vur d’r sjtöörrem zigk 
mer.  
Mè es dèè sjtöörem èèmol los-
brik mit die driej döl daag, da is 
dèè och neet mie te sjtoppe pus 
Esjelegonsdig, dus bereid uch 
dao mer op veur.  
D’r temperatuur zal zoe roond 
de illuf grade komme te liegke 
en d’r zunt ging depressies 
vursjpeld pus an de Vaaste.  

Owwe Mhèèrder sjpreuk: 
 

Blief dichzelf,  
ut hat al aandere genog 

Jaorgaank 15  nommer 1 

Vastenaovend 2017 

Lit op: Jeugdzitting is al op15 jannewarie !! 

Vastenaovend 2017: Kom mer op ! 
Karneval 2017: 

26, 27 en 28 
fibberwarie 

En de kommende 11 jaor: 

Meteo Mhèèr, 2017 

 2018 11 fib 
 2019  03 miert 
 2020  23 fib. 
 2021  14  fib. 
 2022  27 fib. 
 2023  19 fib. 

 2024  11 fib. 
 2025  02 mrt. 
 2026  15 fib. 
 2027  07 fib. 
 2028  27 fib.  

Dit jaor vilt de Vaastenaovend, in 
vergelieking mit verlèèje jaor, laat. 
Esjelegonsdig is dit jaor op 1 miert. 
Mè ut kint nóg later. Uvver twie 
jaor, in 2019 dus, da vilt Karnevals-
zoondig op 3 miert en Esjelegons-
dig dus op 6 miert.  
En volleges de gelierde is dat ut 
laatste dat de Vastenaovend kint 
valle. En lotte v’r die gelierde da 
mer geleuve, daoveur zunt ut gelier-
de.  
Vollegend jaor, in ut jubileumjaor 
van de Sjravelerre vilt de Karneval 
wer redelik vreug: 11 fibberwarie. 
De Vastenaovesgekke zal dat alle-
moal nix oetmake wienieë de Kar-
neval vilt: es ze mer vilt ! 

Redaksie:        

Jos Senden 

Maurice Beckers 

Marleen Snoeck 

Tom Caelen 

 

 De Sjravelerre Gezit 

Program 2017 
15 jan. Keenderzitting  
28 jan.   Vrolluujzitting  
  4 fib. Groete Zitting 
12 fib. Piemelezitting 
22 fib.  Kraankebezeuk 
24 fib.    SjoeëlKarneval  
24 fib.  Ow Wieverbal 
25 fib.  Oplotte Sjraveler 
25 fib.  Insjrieve Optoch 
26 fib.  Hoemis 
26 fib.  Sjpek & Ei eëte 
26 fib.  Keendermiddig 
27 fib.  Groete Optoch 
28 fib.  Aafsjlete Karneval 
  1 mrt.  Esjelegonsdig 
 
En alvas vur 2018: 
  7 jan.   Keenderzitting 
20 jan.   Groete Zitting 
11,12 en 13 fib. Karneval  

Kiek och ins op: 

www.desjravelerre.nl 
en veer zunt och te  

veende op Feesboek 

6x11 jaor Sjravelerre va Mhèèr 

Jubileum in 2018 

Jao,jao,jao, veer wèète ut, ut 
is aamper 2017 en hie wurd al 
gekald uvver 2018. Mè ja dat 
is natuurlik och èè bezeunder 
jaoir want in 2018 vere de 
Sjravelerre dat zie 6x11 jaor 
besjtunt. De Sjravelerre zunt 

opgerich i november 1952, 
dus dat fiës zal och in novem-
ber 2018 plaatsj veende. 
Dat is dus nog bekaans twie 
jaor, mè uvver è good jaor, op 
20 jannewari 2018 zal d’r Jubi-
leumPreens al oetkomme. 
Natturlik zunt veer es Karne-
valsvereniging noe al bezig 
mit vanaal te bedeenke vur dat 
jubileumfiës. Veer wille dao 
namelik èè sjoen fieës vur ut 
gaanse dörp va Make. Want de 
Karneval is van os allemaol en 
neet alling van os vereniging. 
En natuurlik lotte veer uch och 
mitdeenke.  
Want es Karnevalsvereniging 
wil veer hiel gan loestere nao 
wat bie de Karnevalsveerdersj 
va Mhèèr  lèèft en zekker es ze 
goj ideeje hubbe. En es veer 
dikser nao al die kreassies in 
d’r optoch of mit die aander 
Karnevalsdaag kieke dan wèèt 
veer dat ut genog ideeje tusje 
de luuj hat. 
Dus: Hubt deer goj ideeje vur 
ut invulle van ut Jubileum in 
2018, lot ut os gerus wèète ! 

Per breef, per meel, per tille-
foon, per èp of gewoeën an ut 
buffit mit de Karneval, mak os 
nix oet. 

Mede-oprichter van K.V. de Sjrave-
lerre, Preens in 1957, mieë es 3x11 

jaor Vorst van de Sjravelerre en 
daonao Iere-Vorst : d’r Piet van 

Gerven.  

Preenses Trudy blief 
lid van de Sjravelerre 

De aaftrèèjende Preenses Trudy 
zal nao heur jaor es Preenses 
uiteraard vanzelf lid were van 
de Oad Preense Garde. Mè 
Preenses Trudy hat och aange-
geëve dat zie gan lid wilt blieve 
van de Sjravelerre. 
Zie is natuurlik gène oonbekinde 
bie de Sjravelerre en daomit zunt 
veer och bliej dat Heure Hooglus-
tighèèd zich nao heur aaftrèèje 
bie os aansjluut. 
Jaorelaank is zie Daansmarieke 
gewes bie de Sjravelerre, van 
heure pap, Iere Vorst Frans,  hat 
zie ut Sjravelerre-blood mitge-
kreëge, zie hat zich hiel get jaore 
ingezat vur de JeugKarneval, mit 
d’r groep Dè Da ! minnig zitting 
op d’r kop gezat en zie is 
knatsjgek van zichzelluf ! 
Kortum: ing aanwins vur os Kar-
nevalsvereniging.  

Ut jaor van de vrolluuj is bekaans 
um. Nog noeëts woert Mhèèr in 
d’r Vastenaovestied geregeerd dur 
twie vrolluuj. In ut sjrikkeljaor 
2016 wor dat waal ut gevaal. En 
Preenses Trudy de Uursjte en 
JeugPreenses Catharina de 
Uursjte hubbe dao èè fantasties 
jaor van gemak.  
Vur de groete Sjravelerre wor al neet 
mie zoe nuuj want sins Preenses 
Marleen de Uursjte in 2010 hub veer 
al mierdere Preensesse, mit of zoon-
der Preens, an de Karnevalsmach 
gehad in Mhèèr. Mè bie de JeugSjra-
velerkes wor ut dit jaor vur d’r 
uursjte kier.  
Wie deer oondertusje wal zalt wèète, 
is de Jeugzitting dit jaor nao veure 
gehold en dat betèkent dat Jeug-
Preenses Catharina al op zoondig 15 
jannewarie zal aaftrèèje en da zal 
heure opvolger bekind gemak were. 
Preenses Trudy kint nog get langer 
d’r scepter zjwejje want zie hat heur 
aafsjeidszitting op zotterdig 4 fibber-
warie.  
En wat vur de res allemaol in ut 
Sjravelerre-riek gèèt gebeure kint 
deer in dis gezit leëze.  
 
De Sjravelerre weunsje uch alvas 
unne hiele fienge Vastenaovestied !! Preenses Trudy de Uursjte en JeugPreenses Catharina de Uursjte 

Jo en Marjon 
 Lemmens - Heidendal 

en het team 

Ich wil uch gan vertille wie ich 
dit jaor hub belèèf es Preenses 
Trudy. 
Ut begoes wie ich oetgeroope 
woert. Ut woar super sjpannend 
want mieng pap en mam wiste 
va niks. Ut woar ing groete ver-
assing veur hun. 
Toen begoes d’r Karnevalsmara-
thon. Ich hub twie weke veur de 
Karneval neet sjtil gestaande. 
Ich hub dr van genote: wie mier 
wie liever. 
Toen de Karneval i Mhèèr. Dat 

blief toch ut sjoenste. Vief daag 
sjpas en plezeer. Karneval vere 
in èège durp.  
Jaomer dat de luuj neet mie zoe 
veul gunt op Karnevalsvriedig 
en Karnevalsdensdig. Me on-
daanks dat hub ich  toch genote 
same mit JeugPreenses Cathari-
na.  
Ich vond ut jaomer dat mieng 
pap en mam en Corien neet d’r 
bie koeste zeen um mit mich de 
Karneval te belèève. Mè ze 
woare mit de gedachte toch bie 

mich. 
Preenses va Mhèèr zie dat verget 
ich noets mie. Ut woar in èè 
woord: Manjefiek ! Eederèèn 
bedaank hie veur !! 
Alaaf Alaaf Alaaf  
 

Preenses van de  

Sjravelerre va Mhèèr 2016 

Trudy de Uursjte 

 WURD HOES AAN HOES GEBRAACH IN UT SJRAVELERRE  – RIEK 

Sjpeciaal oetgaaf van K.V. de Sjravelerre
 va 

Groete Zitting 

Woord van Preenses Trudy I 
Blaad 5 

De Sjravelerre Gezit 

Klèè wöördsje van os Preenses Trudy de Uursjte  

In èè woord: Manjefiek ! 

Preenses Trudy de Uursjte 

D’r vaste datum vur de Groete 
Zitting van de Sjravelerre is d’r 
zotterdig, driej weëke vur de 
Karneval. Dit jaor is dat dan 
zotterdig 4 fibberwarie. Dan is 
d’r zaal wer umgeboewd tot 
narretempel en da zal ut saoves 
ut daak draaf goe van ut begin 
pus an ut ing. Zaank, Daans 
kolder en flauwe kööl zunt de 
vaaste ingrediente die eeder 
jaor in de Mhèèrder Groete Zit-
ting truukkomme. En och dit 
jaor is dat ut gevaal. 
Op dis zitting zal och dit jaor wer 
de buuhn vriegemak were vur 
Daansgroep Jump. Die vrolluuj 
van hie oet d’r umsjtreeëk zitte 
dan och wer hun allerbitste bèèn 
veur um uch ing van hun fantas-
tiesse daanse te lotte zie. 
In de buut hub veer dit jaor nie-
mes minder es zis-voudig Lim-
burgs Buuttekampioen Fer Naus. 
Och dit jaor zal d’r Fer wer mit-
dinge nao dèè titel want hee zit 
alwer vur d’r  twellufde kier in de 
finale. Fer Naus sjtèèt dan och 
garaant vur Karnavilistiesse hu-
mor dèè hèèmhuurt op os zitting. 
D’r zaank zal dit jaor komme van 
unne groep dèè zich de litste jaore 
fleenk an ut reure is in ut Lim-

burgse Vastena-
oveslaand. Mit hunne 
Köllsche sound 

sjpeule en zinge zie gaanse 
zale plat en och in Mhèèr zal dat 
neet aandersj zie. Unne absolute 
topper : Köllsch Platt. 
heë zekker d’r gaanse zaal op 
sjtèèlte gezat. Dao kin veer um 
good genog veur. 
De Boemmelère va Tebannet zunt 
dit jaor os gasvereniging, same 
mit de Gaarekiekere oet Gullepe. 
En die va Tebannet zalle gedaach 
hubbe: es veer op Mhèèr aa gunt, 
gunt veer neet mit lèèg han, want 
zie neme de Big Girls mit die uch 
och unne hiele fienge daans gunt 
veursjottele.  
Vur d’r twie-en daartigste kier zal 
dan d’r Dörpskroniek de buuhn in 
besjlaag neëme en wie veer dat 
van hun gewend zunt neet alling 
de buuhn, mè d’r gaanse zaal. De 
geböörtenisse van ut aafgeloape 
jaor were dan wer verpakt in sket-
ches, leedsjes, kolder, en nog vööl 
mieje. Kortum: D’r Dörpskroniek. 
Es veer dan wer allemaol è biete-
ke biegekomme zunt van al die 
optrèèjes en artieste, dan is ut tied 
dat veer aafsjeid gunt neme van os 
Preenses. Preenses Trudy heur 
regeringsjaor is dan vurbie en zal 
zie d’r scepter same mit al heur 

waardetèkene motte inlievere en 
da is ut wer gewoen: de Trudy.  
Nao de pauze zal de Oad-Preense 
Garde d’r vur zörrege dat d’r nuu-
je Preens en/of Preenses good en 
waal op de buuhn arriveert zoedat 
Vorst Jos an de luuj bekind kint 
make wèè dis Karneval d’r scepter 
zal zjwejje uvver ut Sjravelerre-
riek.  
Veer weunsje uch alvas: 
Vööl plezeer op os Zitting ! 
 

Artieste op 
de zitting: 

 
- Daansgroep Jump 
- In de Buut: Fer Naus 
- Daans: Big Girls oet Tebannet 
- Zaank: Köllsch Platt 
- D’r Dörpskroniek 
 
De muzikale umliesting is in 
vertrowde han: 
De Bergweider Musikaante 
Oonder leiding van d’r Ludo va 
Voere 
 
D’r aantree is aach euro 
 
D’r zaal zal ooëpe goe um hof 
aach. De zitting zelf begint um 
iiluf op aach prussies ! 

Zotterdig 4 fibberwarie um 11 op 8 

De Groete Zitting !! 

                                          D’r Dörpskroniek 

D
a

sg

ro
ep

m

K
ö

h

la
tt

 

Big Girls oet Tebannet 

Fer Naus 

Preense-Raoje 
 
Verlèèje jaor hat os Oad-
Preense Garde get nuujs een-
geveurd: Ut Preense-Raoje. 
Och dit jaor gèèt dat wer ge-
beure.  
Op de Groete Zitting 
kin deer dan unne 
gok wage wèè 
Preens va Mhèèr zal 
were dit jaor.  
Es deer ut good ra-
ojt, kint deer onnoch 
è fie prieske winne.  
Uiteraard kint deer 
nao de pauze neet 
mie   raoje.  Vorst 

Jos en d’r nuuje Preens en/of 
Preenses maoge waal mitraoje, 
mè dunt natuurlik neet mit vur 
te winne.  
Da zow get aal té gemekkelik 
zie…. 

Keenderzitting 2017 

Jeugpreenses Catharina ‘t Uursjte 

JeugRoad zeukt nuuj leede 

Blaad 7 

Vanaaf dit jaor zal de Keenderzitting 
gehowwe were op der uursjte of twie-
de zoondig van jannewari. En dit jaor 
zal dit dus zeen op zoondig 15 janne-
wari, waal op der vertroewde tied van 
illuf op twie en in de vertroewde 
plaatsje, der harmeniejzaal. 
 
Nao een geweldig sjoen regeer zal veer 
dis zitting afsjeid neme van os aller-
uursjte Jeugpreenses Catharina ‘t 
Uursjte. Ut zal dan och der litste kier sie 
dat os Jeugpreenses same mit Preenses 
Trudy ‘t Uursjte een middig good an de 
geng zal goe. Mèh uursk make veer der 
nog inge sjpetterende Mhèèrder 

Keenderzitting van en zal veer uursj nog 
u gans dèèl jeugdige artieste de bühn op 
jage. 
Zoe wie eeder jaor is os Mhèèrder och 
jeug och wer present. Zie zunt al extra 
vreug begonne mit oefene en veer zunt 
natuurlik benuujd wat ze allemaol in èèn 
gesjtielt höbbe. Oet Viele höb veer ut 7-
jeurige solo-dansmarieke Kiana van We-
zel wète te sjtrikke en die zal inge sjpet-
terende dans op de planke bringe. Ut 
jeugdige zangduo Sjpringlaevend zal 
èèdereen in der polonèès goe kriege. Och 
zalle der dans-optrèèjes verzörrig were 
der de twie jongste groepe van Jump en 
van de Big Girls oet Tebannet, dan is ut 

de böört an KidzDreamz. Zie höbbe inge 
ganse hoap tèkenfilmfigure mitgenomme 
die same mit uch inge ganse hoap 
plezeer goe make. 
Dan zal ut moment gekomme zie oe op 
Jeugpreenses Catharina heur ieretèkens 
zal motte aafgeve an Vorst Jos en gunt 
veer op zeuk noa inge nuuje Jeugpreens 
of preenses.  
Os gaste dizze middig zunt: De Boemler-
kes Tebannet, De Waggelerkes Voere en 
de Schnaspnaze oet Viele. 
Natuurlik hope veer dat zoeveul mögelik 
keender, papa’s en mama’s, opa’s en 
oma’s verkleijd noa dis zitting komme 
en same inge fienge middig der va make. 

Bitste  
Sjravelerkes en Sjravelerinnekes 
 
Wat ’n prachtig joar hub ich gehad. 
Oach al is mieng regeerperiode get kor-
ter, umdat de keenderzitting vanaaf dit 
joar get noa veure is gehoald, en ich do-
adeur ’t aaftreje van Preenses Trudy 
mot misse, ich how ’t ech neet wille mis-
se. 
 
Het preenses weure: 
Het woar hiel lang stil houwe want ich wis 
het al hiel vreug, al in begin december. Ich 
wist neet wat ich hoort. Wat doort ’t dan 
lang es te diene moond mos howwe. 
 
Toen het eindelijk zoe wiet woar koes ich 
neet mie wachte. Direct aan ’t begin van 
de poos ging ver noa hèem oe mamma, 
noonk Jos en taant Sylvia, Tata en der Re-
né al woare ‘nt wachte. Dat umkleije woar 
schnel gebeurd, mèh de hoare, dat doorde 

get langer. Mèh in ’n hof oor woar ver 
kloar en koeste ver truuk. 
Der Damien how mieng plaatsch in-
genomme en einmoal op de bühn ruilde 
ver schnel um. Het woar duuster in de 
trom en toen der Jos op de trom sloag 
woar dat kei-hèel. Ich moes bienoa mieng 
oere toe houwe. 
Dan gèat de deur oape en wat dan deur 
dich heen get ….. Ich zal mer neet alles 
goan vertille, aanders mot ver nog ’n ge-
zit extra drukke en dat is neet de bedoe-
ling. ’t Woar erg laat gewoare dèh 
oavend, mèh dat vong ich neet erg! 
 
Die week veur Carnaval zeunt ver bienoa 
elke daag weg gewes. Noa St. Gietere, 
inspectie van de wagens, ziekebezeuk, de 
week vloog um. (En soms moes ich toch 
oach nog noa sjoel.) 
 
Vriedig how ich same met Marie-Elize, 
miene trouwe adjudant, vrie gekrège van 
sjoel. Ver zeunt ’s murrigens toch nog effe 
in de hoeglustige klas gewès. De preenses 
van Voere Amy I en der preens van Nor-
bik Ben I , zoate och bie mich in de klas. 
Noa de sjoel zeunt ver noa de liegersjoël 
en de peuters gewes, ’s middigs der 
springmiddig, ’s oavends de Ow Wiever-
bal, ’t ging mer deur. 
 
De sleutel euverdrach op de Gemiengde, 
oe ze stappentillers hoawe die vèr natuur-
lijk NEET gemanipuleerd hoawe. Noader-
haand ’t bezeuk aan miene noonk Gerard, 
dee vreuger zelf preens van Mhaer is ge-
wes (hé kalt noe nog dreuver). En ‘t oplot-
te van der Sjraveler, oe ich zelf verkleijd 
woar es preens. 
 
Op Zoondig de mis, ’t spek en ei ete,  
’t aafgehold weure deur de kapel, de owste 
inwoeners bezeuke. En in der noamiddig 
’t sjpringe en daanse in der zaal en ’s 
oavends deur in der kaffee en hèem. 

Dan begint me toch langzaam wal meuj te 
weure en ich hub af en toe tussjedeur oach 
wal ’n schoonheidsslaapje gedoan. 
 
En dan op mondig der optoch. Ich how 
geluk dat e deur koes goan!!! Waal get 
later mèh dat mak natuurlik niks oet. 
Koeste die van Tebannet oach ‘s ‘nne 
richtige optoch zeén. ’t Wiebelde waal 
doaboave mèh doa litte ich neet op. Ich 
how ’t te druk mit schjnuuts bruuje. 
 
Carnevalsdeensdig bin ich ‘nne daag in-
cognito weg gewes en ’s oavends hub ver 
same de carnaval aafgesloate. Joamer. 
Driej hiel intense daag zunt dan um en in 
ins biste wer gewoen Catharina en moste 
wer loesteren …. Ich voont waal dat de 
carnavalsvakaansie veul langer doorde dan 
aander joare. Dat vong ich ’n groët plus-
punt. 
  
Ich hub een hiel sjoen joar gehad. Doarum 
wil ich uch allemoal bedanke veur de sch-
joën kaarte en cadeautjes. Ik wil uch doa 
veur dankjewel zigge. Mèh veur al wil ich 
mama en papa dankjewel zigge. Die hub-
be tenslotte alles veur mich geregeld: het 

kleed, het kruunsje, de oorbelle, ….. . Ich 
wil och der Klinge Road bedanke. Deur 
hun is het bie elk oetsjtepke wir ‘n feest 
gewoare (anders misschien och wal, mèh 
neet zoe wie noe). Doa huurt natuurlijk 
oach miene trouwe adjudant Marie Elize 
bie. Dat is èch elke kier mit gegange. Of ’t 
zin how of neet, ’t had mich de vot noage-
drage. Daankjewel! 
 
Der Maurice dèh mich euveraal heen ge-
koetsjd had mit d’r preensessemobiel, 
dankjewel. Ich wil der Groete Road och 
bedanke en mitname Preenses Trudy oe 
ich het ganse joar same met het Sjraveler-
reriek hub geregeerd. Het woar een fantas-
tisch joar!!!! 
 

 
 
Inge driejwerf Alaaf op de Karneval in os 
Sjravelerre-Riek!!! 

Preenses Catharina ‘t Uursjte 

Jeugpreens Nandus der Uursjte 

 

Mini 

Jump 

 

Zoe wie eeder joar zalle och dit joar wer 
u aantal lede ozze JeugRoad goa verloa-
te, umdat ze neet mie op de lieger sjoel 
zitte.  Os sjtreeve is altied um te probere 
illuf keender in dizze Jeugroad te höbbe, 
mèh u aantal joare is altied mer sjuus 
dat veer der mer neuge of tien leede 
höbbe. Mesjien is ut bie veul owwersj en 
keender neet good bekint, wat der 
JeugRoad allemaol dèèt.  
 
Uiteraard veere veer alle aktiviteite van de 
karneval in Mheer mit, veer gunt inne kier 
of veer per joar op sjtap noa zittinge en 
jubilejumrussepties van ander JeugRoade 
en doa make veer altied hiel leuke middige 
van. En esse bie der JeugRoad bis makse 
och nog ins kans um oets een Jeugpreens 
of Preenses van os Sjravelerre-Riek  
te were. En wie sjiek dat dat is dat kinse ut 
biste an inge van al die 58 ex-jeugpreense 
vroage, want die hóbbe ut mitgemak. 
Vanaaf 6 joar zunt zoewaal jonges es 
mèèdsjes van harte welkom bie ozze Road. 
Natuurlijk zunt der nog mieë zake uvver 
der Jeugroad te te vertille, alling höb veer 
doa hie ging plaatsj mie veur.  
Mèh doa höb veer gelökkig ing Jeugkem-
missie veur die uch hie gèèr mie uvver wil 
vertille en oe se dich och kins opgeve um 
bie der road te komme. Der kint ze altied 
belle op: 06-30802069 of meele via:  
sjravelerkes@desjravelerre.nl.  

JeugRoad op zeuk noa 
nuuj leede. 

Lit op!  Op zoondig 15 jannewari um 11 op twie. 
Keenderzitting mit vööl jeugdige top optrèjes 

Preenses Catharina op heure Preensesse– 
waage, bie de beklimming van der  
Hoesberrig, in der optoch va vurrig joar. 

Preenses Catharina, same mit Preenses 
Trudy, bie der Sjlutteleuverdrach in ut  
gemeentehoes. 

Inge truukblik op u manjefiek regeerjoar deur os alleruursjte JeugPreenses: Catharina ’t Uursjte 

Hie in Mhèèr beginne veer op 

vriedig mit Karneval te veere; ut 

geet daan loos veur vief dö daag. 

En eed'r jaor hub veer mit dees 

daag dezelfde aktivitèète. Toch 

kump ut nogal ins veur dat veer 

neet mie gaans good wèète wat 

veer op wellek memèènt te doë 

hubbe. Daorum zitte veer hie nog 

ins alles op ing riej dat is waal zoe 

gemekkelik, zowaal veur oos es 

veur uch! 

Karnevalsvriedig 

En op vriedig begin veer ummer 

mit… tja èègelik wèèt veer dat noe 

nog neet gaans good. Miestal gong 

veer dan nao de peutersj en de kleu-

tersj in gen sjoeël. En nao de nooën 

veerde veer Karneval mit de groete 

keend'r. Meh noe wie ooch nog de 

keend'r vaan Norrebik d'rbie zunt 

gekomme en de sjoeëltieje veraand'rd 

zunt, wurd de rest ooch aand'rs in-

gevuld. Ut enige wat veer op dit 

memèènt zekker wèète is dat veer 

saame Karneval gunt veere mit de 

keend'r van gen sjoeël. Wie dat prus-

sies gèèt gebeure en oeë is nog de 

vraog. Wat waal gaans gewoeën deur 

gèèt wie alle aand'r jaore is de Ow 

Wieverbal. Veer hubbe oos waal un 

theema bedaach, zoedat d'r un bietsje 

unne aand're sjlaag aan gegeëve 

wurd. Dus komp allemaol es roeëd-

geeël-greun mom bis bie Zjannit en 

misjien got deer dan dit jaor mit unne 

pries nao hèèm. 

Karnevalszotterdig 

Veer beginne dizze daag mit è 

bezeuk te bringe aan de luuij va 

Mhèèr die kraank zunt. Zowaal d'r 

klinge es d'r groete Prens gunt bie 

dees luuij langs um hun un blumke 

en ing medalje te bringe. Altied sjoen 

es veer dees luuij un bitsje Karne-

valsgeveul kinne langs bringe. Mè 

umdat dizze daag al fleenk gevuld is 

vur os Preense en och vur d'r Raod, 

kint ut zie dat veer dat Kraanke-

bezeuk verplaatsje nao de weeëk van 

te veure, dur de weeëk dus. Dat liek 

allemaol draa wieveul bezeuke veer 

motte bringe en oeë allemaol.  Nao 

de nooën gunt veer dan nao ut hoes 

van d'r burger. Alle Preense en 

Preensesse van de gemeente Èèsjde-

Mergraote zunt hie aanwezig. D'r 

sjlöttel van ut gemeentehoes zal dan 

ooch euvergdraage weere an d'r Ge-

meentePreens. Tenge d'r aovend we-

er veer wer verwach bie Zjannet. Um 

illuf op aach zal ut Sjravelerreleech 

ontsjtooëke weere deur oos Preense 

en/of Preensesse. Direc daonao zal 

och d'r Sjraveler van ut Jaor bekind 

gemak weere.  En dan gèèt d'r leuper 

oet veur ooze Vorst en ziene notaaris 

Jaak. Um illuf op neuëge neme zie 

plaatsj op d'r biljart en kint de uursjte 

runde ”Opgeëve vur d'r Optoch” be-

ginne. 'T kin dat deer neet direk an 

de beurt koamp, dat is gèèn eenkel 

probleem, want um prussies illuf op 

tieën en illuf op illuf zunt nog twie 

rundes ingeplend. Kompt allemaol 

gezellig bis ind er kaffie Booëve ig-

gen dörrep en verget zekker neet uch 

insjriefformuleer mit te bringe. 

Karnevalszoondig 

Zoe wie zich dat huurt op zoondig 

gunt veer uursj nao gen keerik. Dao 

wurt ing mis gehaote vur de levvende 

en overlèèje lede van de Karne-

valsvereniging. Ut is efkes un 

memèènt van rus tusje al dat gefieës 

en die drukte deur. Dao nao gunt 

veer nao d'r zaal, oe ver getrakteerd 

were op sjpek en ei. Un sjteevig 

ontbijt is hèèl nuuëdig op dizze 

drukken daag. Want direk nao ut 

eeëte gunt de Preense en/of 

Preensesse euver tot decorere van un 

aantal luuij en dan wurd de maach 

euvergedraage an d'r Jeugpreens(es). 

Dèè zal veur de res van d'r daag de 

mach hubbe uvver ut Sjravelerreriek. 

Meh ut is zekker neet alling unnen 

daag in han van de toekomst, ut is 

ooch unnen daag dat veer de ow 

garde van gen dörep bezeuke. Roond 

ing oor vertrikt de blaoskapel saame 

mit d'r Groete Raod um d'r klinge 

Preens(es) an gen hoes op te haole. 

Es dat gebeurd is gèèt ut wiejer nao 

twie van de owwer luuij oet gen dö-

rep. Och hie zulle d'r dekoraties 

gegeëve were en wurd zich saame 

mit dis luuij èènt gedroonke. Vanaaf 

ongeveer drije oor zunt veer wer in 

d'r zaal. Dao kinne de keender en 

zekker och de owwersj zich d'r rest 

van d'r middig ammezere. En es deer 

honger zowt kriege van al dat polo-

naise loape kint deer zoe wie eeder 

jaor unne lekkere pannekook eeëte. 

Och dit jaor zal alles wer in gooj 

bane geleid goe were dur d'r Jeroen 

en d'r Marc. En och un optreeje van 

unne artiest sjtèèt geplend, al laot 

veer nog efkes in ut midde wèè zal 

komme optrèèje.  Roond aach oor 

geet d'r muziek in d'r zaal oet. Es 

deer dan nog neet genog d'rvan hubt 

kin deer nog bis bie Zjannet goe veur 

wieër te feeste. 

Karnevalsmondig 

Hoegdaag van de Karneval in Mhèèr, 

want huuj trikt d'r Groete Optoch dur 

gen dörep. Ut geveul zet dat veer dan 

kinne oetsjlaope, meh nao driej daag 

Vastenaovend veere veult zelfs tieën 

oor wie midde in gen naach.  Toch 

motte veer oet ge bid; d'r mot nog 

zoeveul gebeure. Balonne blaoze, 

draank op d'r wagel laaije, sjminke, 

vief  laoge kleejer uvverèèn 

aansjtreupe tenge de kou, pruuk op 

g'nne kop,… en zekker neet te ver-

gette unne gojje baojem ligke. 

Aandersj motte veer sjtrak te vreug 

alwer nao heem.  En dan es alles 

veerdig is vertrik d'r optoch um 

precies illuf op ing, deur... Och dit 

jaor zulle de groepe en weggel wer 

op geng gesjooëte were doe roos 

Hooglustighèète.  Daonao kint ut an 

geng vut unne sjoene optoch mit veul 

sjpas en plezeer. Dus es deer mit 

wilt, verget uch zekker neet in te 

sjrieve. 

Karnevalsdensdig 

D'r liste daag kin veer dan waal ech 

oetsjloape. Dat is miestal nao die vier 

drukke daag och hel nuuëdig. 

Uvverdaag hub veer in eeder gevaal 

vriej en kinne  ver effe get aanders 

doe. Veur de mietste oonder oos 

betèèkent dit dat ver nao unne optoch 

gunt lore, kwestie van toch in de 

sjtimming te blieve. Want litste daag 

of neet, veer gunt in d'r aovend toch 

nog fieëste bie Zjannet. Vanaaf un 

oor of haof neuge weer veer dao wer 

verwach. De hiere van Los Cannonos 

koeme saame mit os nog efkes d'r 

gaanse kaffie op sjtèèlte zitte vur dat 

veer um twelluf oor precies ut Sjra-

velerreleech wer oet gunt doe. De 

Preense(sse) liegke de scepter'sj an 

ing ziej en de mutsje gunt aaf. Meh 

ut hat och good nuuijs: de tap blief 

nog effe ooëpe en och d'r muziek 

sjpeult noch deur. Dus deer kint nog 

hiel rustig aan aaf boewe tot an 

esjellegoonsdig… 

Veer wunsje eederèèn unne hiel 

fienge Vastenaovend !! 

Wat gunt vur doe mit de Mhèèrder Vastenaovend dit jaor 
Karneval 2017: Alle Karnevalsdaag op è riejke 

Program in ut kort 

Karnevalsdaag 

 
Vr  24 fib            Ow Wieverbal 

Café Quanten 
Aanvang 20.30u. 

Maskes aaf: 23.11u. 
 

Zot 25 fib Sjlötteleuëverdraach 
Gemeentehoes Merregraote 

Sjmiddes 
 Oplotte Sjraveler 

Café Quanten  
20.11u 

Insjrieve vur d’r  optoch 
Café Quanten 

Vanaaf hof neuëge 
 

Zoo 26 fib            Karnevalsmis 
Kèèrik,  10.00u. 
       Sjpek & Ei 

Zaal,  Nao de Mis 
Aafhooële JeugPreens 
Biejèènkomme 13.11u. 

Bezeuk owste Inwoenersj 
Bie de owste inwoenersj hèèm 

noa ut aafhooële van d’r  
JeugPreens 

Keendermiddig  
Vur de Keender mè och  

vur de owwersj 
Zaal, vanaaf un oor of driej 

 
Mo 27 fib           Groete Optoch 

Opsjtille in OonderMhèèr  
oongeveer dao oe dèè  
boam gesjtaande hat 

Vertrik: 13.11u. 
 

Di 28 fib  Aafsjlete Karneval 
Café Quanten 

Vanaaf un oor of  aach 
mit optrèèje van Los Cannonos 

 
Loor vur alle detajs op 
www.desjravelerre.nl 

‘t Sjravelerreleech an d’r Kaffie 

Team Sjoemacher zurgde dr veur dat gans Mheer zuuver woar  
noa dr optoch va 2016 

Verlèèje jaor versjeen JeugPreenses Catharina I plotseling in d’r outfit  
van heure broor Oad-JeugPreens Pedro d’r Uursjte (2008) 

Vorst Jos es the pianoman... 

Vastenaovend i Mhèèr: Dat wilse 
toch neet misse !! 

Keender-middig in d’r zaal: altied 
gezellig vur joonk en oad ! 

Gratis Advertentie de Heeg 

En nog vanalles get 

De Vrolluujzitting sjtèèt dit jaor 
geplend op zotterdig 28 
jannewarie. Mit es thema: Jungle 
Fever. Veer zunt benuujd wat al 
die vrolluuj zich roond dat thema 
allemaol lotte invalle.  
Mieëstal is ut op die Vrolluujzitting 
zoewiezoe al bieëstig gezellig, och 
zoonder Jungle-thema en esse dao 
es manskeeël nao binne lups es de 
deure ooëpe gunt, da hubse altied 
al ut idee dasse ing jungle binne 
sjtaps...  
Es deer ging kaarte hubt kinne 
bemachtige hoeft deer uch neet 
lang d’r kop te breëke wat deer mot 
aandoe dèèn aovend want de kaarte 
zunt op. De kaartverkoap begint 
ummer op d’r illufde van d’r illufde 
en binne è paar daag wor de 
Vrolluujzitting al oetverkoch.  
Diegene wat waal kaarte hubbe 
sjtèèt è geweldig programma te 
waachte:  
De Molliemekers, Demi-Sec, Spik 
& Span, Angelina en Fabrizio dat 
zunt zoemer è paar name die de 
revue zulle passere. Neet de minste 
dus. Dat beloaft dus wer unne hiele 
fiengen aovend te were vur de 
Vrolluuj va Mhèèr en wiej 
umsjtreeëke.  
Natuurlik zunt veer och benuujd 
wèè Celine Maussen zal opvolge es 
Preenses van de Vrolluujzitting. 
De zitting begint um hof aach en 
d’r zaal zal ooëpe goe um hof 
zeeëve. 
Um un oor of hof illuf gunt de döö-
re ooëpe en da moage och de 
masluuj nao binne. 
Vrolluuj: Vööl sjpas !! 

Op Karnevalsdensdig wurt de 
Vastenaovend ummer aaf-
gesjlooëte mit ut oetmake van 
ut Sjravelerre-leech.  

Dat gèèt och dit jaor wer gebööre 
en zoewie dat noe al èè paar jaor 
gèèt zal vanteveure d’r bieljart 
van Zjanit lèèggemak were en 
dan zal dao un optrèèje 
plaatsjveende en dit jaor is dat 
Los Cannonos oet Kelmis.  
È paar jaor gelèèje hubbe die op 
de Groete Zitting al ins opge-
trooje en dat wor doe è groet 
suukses. De bieljartclup hoef 
zich ging zurg te make of die 
plaat ut wal hult want vurrig jaor 
hat Katja Henz dao op gesjtaande 
same mit Vorst Jos. Da zal die 
zekker sjterk genog zie vur die 
driej va Kelmis.  

Karnevals-densdig bie 
Zjanit:  

Los Canonos 

Zotterdig 28 jannewarie um hof aach 

Vrolluujzitting al nao è paar daag oetverkoch 

Aandere opzat 

Owste Inwoenersj 

11 jaor lid van de Sjravelerre 

Jubilaris Mark Soudant 

Illuf jaor gelèèje is d'r Mark Soudant lid gewore van os Karnevalsvereniging. In d'r loap der jaore 
hat hee zich enorm ingezat vur de Vastenaovend in os Sjravelerre-riek, dao how hee gaar gène in-
burgeringscursus vur nuuëdig. Vurnaamste taak van d'r Mark is op dit memèènt de organisaassie 
van d'r Groete Optoch en alles wat dao umheen hink, en ich kin uch vertille: dao hink gaans get 
umheen !  

Deenk mer ins an alle veilighèèdsveursjrifte die onnoch ins eeder jaor veraandere, verkiersrègelerre, um-
leidinge, geluidsveursjrifte en neum mer op. D'r Mark hat dat gaans oonder kontrol zoedat ver es Sjrave-

lerre zoonder zurg ozze optoch kinne hoate.  
Groetste meujlikhèèd van d'r Mark is eeder 
jaor ut oontciefere van ut bord op d'r bieljart 
bie ut insjrieve vur d'r optoch op zotterdiga-
ovend. Want d'r Vorst en d'r Notaris kinne dao 
wal unne hoap flauwe kul oethole mè d'r Mark 
mot dao och nog oet kinne opmake wèè noe 
oeteindelik allemaol in d'r optoch mitgèèt. 

Wie gezaag is d'r Optoch ing van de groetste 
take van d'r Mark binne os vereniging, mè dao 
neeëve hult è zich och bezig mit de Preen-
seweggel, is è bie d'r boewploog en neum mer 
op.  

Och de Jolanda is unne echte Sjraveler gewore 
in al die jaor. Zie zit noe names de Karnevals-
vereniging in de organisaassie van de Vrol-
luujzitting die inmiddels wiet en ziet bekind is. 
En dat d'r appel neet wiet van d'r boam vilt 
hub veer in 2015 kinne zie wie hunne jong d'r 
Damien JeugPreens wor. JeugPreens Damien 
d'r Uursjte wor bekaans neet te sjtoppe mit de 
Vastenaovend en es veer nao dat aander men-
neke kieke da wèèt veer zekker dat dèè och 
ooit d'r Sjravelerre-scepter gèèt zjwejje uvver 
Mhèèr, is ut neet es JeugPreens da wurd è wal 
Groete Preens. 
Mark en Jolanda: names de gaanse vereniging 
mè och names ut gaanse dörp: Proficiat mit 
eur jubileum en lot veer hooëpe dat veer nog 
hiel get jaore in os vereniging van de partiej 
zet. Daanke  !! 

Vrolluuj an de Mach ! 

 
Twie Preensesse iggen dörp: 
Preenses Trudy en JeugPreenses 
Catharina. En da onnoch de Vrol-
luujzittingPreenses Celine. De 
zows ut es manskeeël nog be-
nauwd kriege. 
En es of dat nog neet genog wor 
keem op de Ow Wieverbal verlèèje 
jaor onnoch unne gaanse Raod van 
Illuf van allemaol vrolluuj nao bin-
ne. Vreuger wor dat zoe in è sjrik-
keljaor dat de vrolluuj ut vur ut zig-
ke howwe. Mè noe is dat neet mie… 
hooëp v’r, aandersj hub veer noe 
effe drie jaor rus... 
 

Celine, Vrolluujzittingprinses 

Los Cannonos 

Kraankebezeuk 

 
Och dit jaor zalle de Sjravelerre 
mit hun Hoeglustige Hiersjers 
uvver ut Sjravelerreriek wer è 
bezeuk bringe an de kraanke 
luuj en dat gèèt allemaol 
gebööre in de weeëk vur de Kar-
neval.  
Da wurt bekeëke wèè allemaol 
kraank is, op ut ziekehoes liekt of 
op ing aander meneer in aanmer-
king kump vur è Preenselik be-
zeuk. 
Sins verlèèje jaor is op d’r Gons-
dig vur de Karneval ing zitting op 
de Appelgaard i Merregraote oe 
och un aantal luuj va Mhèèr zitte. 
Mit de Appelgaard is aaf-
gesjprooëke dat dao alling d’r 
Groete Preens mit begeleiding 
heen gèèt, dat umdat ut aandersj te 
druk zow were vur die luujkes es 
ut gezelsjap te groet wurd. 
Verlèèje jaor wor dat unne hiele 
sjoene middig en veer gunt dao dit 
jaor dan och wer mit vööl plezeer 
heen. 
De aander luuj die kraank zunt 
zalle op tied benaoderd were of 
zie ut op pries sjtille dat d’r Preens 
mit zie gevolg langs kump. Ge-
meentelik zal dat op mondig– 
densdig– of gonsdig vur de Vas-
tenaovend zie.  
Vreuger wor dat altied op Karne-
valszotterdig, mè dèèn daag is al 
zóé druk dat veer ut Kraankebe-
zeuk nao veure gehold hubbe. 
Want veer mienge dat die Kraanke 
luuj waal de aandacht motte kriege 
die ze och verdene. 

D’r Sjrikkelvrolluujraod va 2016 
mit de Preensesse in hun midde 

Taxi Nelissen 
 Schiphol Transfers 
 Luxe bussen 
 Zakenvervoer 
 Autotelefoon bechikbaar 
 Groepsvervoer 
 Gehandicaptenvervoer 
 Ziekenvervoer 
 Personeelsvervoer 
 

 Creditcard accepted 
 

Mit en roond dE karneval bringe 
veer euch euveral.Kortbie of wiet van hoes,  

veer bring eeuch altied toes 

043-4071343 
Limburgerstraat 8, 6267CE 

Cadier en Keer. SPAR COLEN 

Dalestraat  23 - 6262 NP Banholt 

Tel: 043-4571343 www.sparcolen.nl  

Piemele Zitting 

Vruwke Sjtèèn 

Insjriefformeleer 

En nog vanalles get 

 

Blaad 19 

Vorst Jos in de  
jury van ut LVK 

 
Vorst Jos hat ut mer druk mit zju-
rere dit jaor . Zoot è in november 
al in de zjuurie van Carnavalissi-
ma, ut Belsje LVK zigk mer, in 
St. Truuje. Mè noe zit è och in de 
zjuurie van ut Limburgs Vastena-
ovesleedsjes Konkoer. Op vriedig 
10 fibberwarie zal die zjuurie goe 
bepale wèè dit jaor ut LVK zal 
winne. Die finale is in èè groet 
feespaviljoen op ut van Gruns-
venplein in Heeële en zal laajf op 
d’r tillevies te vollege zie. 

Zoondig 12 fibberwarie 

11e Piemelezitting 

 
De Mhèèrder Piemele 
Sociëtèèt hat fieës dit 
jaor: ut is d’r illufde 
kier dat die in verga-
dering biejèènkomme 

vur hun jaorlikse Jaorvergade-
ring. 
Ze hubbe effe druvver gedaach um 
unne fotobook oet te bringe mit al 
die foto’s wat neet gemak moechte 
were mè dao hubbe ze toch mer 
vanaaf gezie. Waal  hubbe ze op 
d’r illufde van d’r illufde al èè klèè 
veurpreufke gehad dur same mit 
alle Oad-Praessesse è tuurke dur ut 
dörp te make en wie veer hubbe 
huure zigke mot dat geweldig ge-
zellig zie gewes. Uiteraard moech-
te och hie ging foto’s va gemak 
were. 
Dis illufde Piemele zitting zal och 
wer beginne mit Sjpek & Ei. Want 
vur zoe’n zjoer vergadering mosse 
unne gojje oondergroond hubbe. 
Dao kinse noe èèmol neet mit unne 
lège maag aan beginne.  
Wat d’r mörrege en d’r middig nog 
allemaol gèèt bringe kint deer zieje 
op ut affiesje hieneeëve. 
Ut beloaft wer unne hiele fiengen 
daag te were en es veer uch unne 
tip moage geëve: in de weeëk vur 
de Piemelezitting zunt de Paraceta-
mols bie de Sjpar in de aanbieding. 

Insjriefformeleer vur ut insjrieve vur d’r  
Groete Optoch van de Sjravelerre va 

Mhèèr op Karnevalsmondig d’r 
vieftieënde fibberwarie 2010. 

Insjriefformeleer 

Oondergetèkende………………………….(Naam) 
Meldt zich aan vur mit te doe an bovegeneumde optoch. 
Ut betruf: 
 Unne Wagel mit                  …..  persone  
 (ezzebleef in vulle mit wie vööl) 
 Unne Karnevalsgroep  mit  …..  persone 
 (ezzebleef in vulle mit wie vööl) 
 Unne Einzelgenger mit       .….  persone 
 (ezzebleef   ‘1’  in vulle) 
Bezeunderhède:………………………………… 
Oondergetèkende is op de huugte van ut optochreglemèènt. 
Dit reglemèènt is gepublisseerd op de websaajt van de  
Sjravelerre: desjravelerre.nl 
Daobie verklaort ê och dat esse mit unne wagel mitgèèt, dat 
dèè verzekkert is, zoewie de wit dat veursjrief. 
Haandtèkening:    Datum: 

 
…………………..               ……………….. 

Hielangs, zoe rèèch mögelik aaf sjeure 

Zoe wie deer wit mot deer un 

insjriefformuleer invulle es deer 

mit der optoch mit wilt loape. Dit 

sjtukske papier mot dan op zot-

terdig bie der vorst of der notaris 

ingeleeverd weere en dan kin 

deer un optochnummer trikke. 

Noe wèèt veer hiel good dat ut 

mit die gekke daag niet altied 

eeve mekkelijk is um zo get good 

in te vulle. Daorum wil veer uch 

ooch vraoge um dat invulle noe 

alvaas te doë. Ut is veur os hiel 

belangriek dat alles gooëd (leeës: 

fatsoenlik) ingevuld is. Neet um-

dat veer zoe un serieus luuij zunt, 

mè ut is noe eemaol belangriek 

dat alles good in orde is, moeg 

onverhoopt ins get gebeure. En 

veur de luuij die zich ech neet in 

kinnen howwe, deer kint gerus 

twie brifkes invule, dao maak 

veer gèène kaal van! 

Insjriefformeleere 

Ut Vruwke Sjtèèn is ing van de 
bekindste Karnevalsvrolluuj 
van os Sjravelerre-riek. Ut 
heesj dan wal Vruwke Sjtèèn, 
mè ut hat è hart van goad ! 
Begin jaore tachetig woert 
Vruwke Sjtèèn dur de kersverse 
gemeente Groet-Merregraote op 
heure pilèèr neergezat op dezelf-
de plaats es oe ut noe nog ummer 
sjtèèt.  De gemeente woelt mië 
kùùns in de dörper neerzitte. 
Oe ze ging rekkening mit houwe 
gehoate is dat ut Vruwke Sjtèèn 
neet tenge vreeskou koes. Es ut 
gong vreze zow ut Vruwke 
Sjtèèn wal ins kinne barsjte. Mè 
de gemeente, och neet van gister, 
how de oplossing: “In d’r ween-
ter pak veer ut Vruwke Sjtèèn 
gewoeën in plestiek in.”, zalle ze 
gedaach hubbe. En dat doge ze 
dan och. In 1983 makde d’r Bert 
en d’r Jos Senden dao nog è Kar-
nevalsleedsje op: ‘Os leef Vruw-
ke Sjtèèn dat hat zich goe ver-
klijje….’ En sinds dèè tied wurd 

ut Vruwke Sjtèèn eeder jaor mit 
de Vastenaovend verklijd dur è 
paar vrolluuj oet ut dörp die ut 
vruwke mit de Karneval ummer 
adoptere. 
De litste jaore is ut Vruwke 
Sjtèèn wer hiel erg populèèr. 
Veuraal midde in de naach es de 
litste Karnevalsveerdersj d’r kaf-
fie oetkomme en op hèèm aa 
Sjravele. 
Es ze dan bie ut Vruwke Sjtèèn 
langskomme kroepe ze hiel ge-
zellig daotengenaan en da were 
selfies gemak vur op Feesboek 
of Instagrem. 
Ut Vruwke Sjtèènn hat gèèn idee 
wat Feesboek of Instagrem is, 
mè an de foto’s aan te zie hat ut 
ut waal hiel good nao heure 
zeen.  
Lot veer ut Vruwke Sjtèèn in iere 
hoate en opneëme in os Mhèèr-
der Karnevalskultuur:  
Wat ut Mooswief is vur 
Mestreech is Vruwke Sjtèèn vur 
Mhèèr !! 

Vruwke Sjtèèn kriet  
sjnaachs bezeuk !! 

SjoeëlKarneval:  
Nog neet bekind 

wie of wat ! 

 
Normaal gesjprooëke wurd de 
SjoeëlKarneval um en um gehoa-
te i Mhèèr en i Tebannet. Noe is 
in de sjoeël och Norrebik d’rbie 
gekomme en noe wèète ze op de 
sjoeël nog neet gaans wat ze noe 
gunt doe op Karnevalsvriedig.  
Dao kump och nog ins bie dat de 
sjoeëltieje veraanderd zunt dus 
noe wèète ze ut al gaar neet mie. 
Dao kin veer uch dus nog niks 
uvver vertille en zal och veer 
motte aafwaachte wat de sjoeël 
van plan is.  
Veer hooëpe uiteraard dat de 
sjoeël de keender waal zal lotte 
preuve an dit volksfieës want dat 
huurt noe èèmol bie dis sjtreeëk.  
Es Raod van Illuf dunt veer dao 
hiel gan aan mit want die keender 
die dao noe op g’n sjoeël zitte 
motte sjtrak die Vastenaoveskar 
hie in dis dörper motte goe trikke. 

Tel: 045—711 2315 
www.berobanket.nl  

Stenen Brug 1A 
6372 AP Landgraaf 

Euverem 30 
6271 PK Euverem 
Tel: 043 - 4503715 

Email: info@gasthofeuverem.nl 
www.gasthofeuverem.nl 

Klompenstraat 12 
6251 NE Eckelrade 

 
Tel: 043 - 408 3063 

 
www.talentonline.nl 

 
Email: 

info@talentonline.nl 

